
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	Аметистовое дело

	ЯГААН БОЛОР

	Өрөөл бусдыг биш өөрийнхөө тухай өгүүлье. 

	Бүгдээрээ хамтралд элсэж эхэлсэн үед би нас дээр гарсан байлаа. Цайвар шаргал бужгар үстэй явсан толгой минь гуулин шанага шиг болжээ. Эмгэн минь ч хөгширлөө. Урьд би эмгэнээ дуу хуурын эгшиг гэж нэрлэдэг байлаа. Одоо бол хутга хайч үрдэг ширүүн билүү гэлтэй болжээ. Тийм ч юм алга, ийм ч юм дутагдаад байна гэж яншаад амар заяа үзүүлэхийг болив. 

	— Айлын эрчүүл үргэлж ажил явдалдаа санаа тавьж байх юм. Тэгэхэд чи тэнэж тэнэж ирээд, усанд орж аваад л хэвтчих юм. Чамд бодож санах юм юу ч алга! гэж зэмлэнэ. 

	Тэр үед бид хоёр бага охиноо айл гэр болгож өгөөд хоёулхнаа гэрийн мухар сахиж хоцорсон байлаа. Гурван хүү минь аль эрт ам өрх тусгаарлаж, амь зууж эхэлсэн юм. Хоёулхнаа гохийгоод хоцорлоо гэж эмгэн минь намайг буруутгах болов. 

	— Чамаас л боллоо! Чиний энэ өөдгүй ажлаас л болж байгаа юм! гэнэ. 

	— Миний хийдэг ажил юугаараа саад болов! гэж би асуулаа. 

	— Юугаараа саад болсон нь илэрхий. Айлын өвгөчүүл газраа хагалж, тариа будаагаа тарьж, залуучууддаа зааж сургаж байх юм. Чи тэгэхэд юу хийж байна вэ? Зөнөглөтлөө ухаан суудаггүй яачихсан хүн юм. Уул хадаар тэнээд гэрийн бараа харахгүй юм. 

	Би мэдээж эмгэнээ итгүүлэх гэж:

	— Амь зууж болоод л явна шүү дээ. Үр хүүхдээ өсгөж гарыг нь ганзаганд, хөлийг нь дөрөөнд хүргэлээ. Олныг хэсэж гуйлга гуйж явсан хүн манайд алга. Би залхуурч хэвтээгүй, мөнгө олж л байсан шүү дээ. Өөр юу хэрэгтэй юм бэ? гэлээ. 

	Эмгэн минь: 

	— Чиний тэр их олз омогтой байснаар бол өдийд чи бид хоёр тоосгон байшинд сууж байх болсон. Тэгэхэд хуучин муу байшингаа ч сэлбэж чадахгүй байна. Тал талаасаа шүүр шанага шиг гэрэлтээд, муу пийшин чинь нурж унах нь байна шүү дээ. Ийм ч гэрийн эзэн байх гэж! Тариа тарьдаггүйгээс л ийм болж байгаа юм. Нэг насаар тосгонд амь зууж яваа гэхэд овьёос худалдаж авч тахиа шувуугаа тэжээнэ гэдэг чинь юу гэсэн үг вэ! Ийм юм гэж байх уу даа! гээд л үглэж гарна. 

	— Тэнэг минь! Би үнэтэй цэнтэй ховор юм олдог хүн. Асгасан газраас л ургаж байдаг чиний овьёос биш шүү. Эрж явж олдог эд. Нэг олбол гурван тэрэг овьёосыг чинь түрийвчиндээ хийгээд ирнэ шүү дээ гэхэд, эмгэн минь:

	— Гурван тэрэг овьёос түрийвчиндээ хийгээд ирж байсныг чинь би санахгүй байна. Надаас өмнийн хэрэг биз. Голдуухан л хоосон гуяа ганзагалаад ирдэг байсан шүү дээ. «Марьюшка минь, миний аз харьжээ. Энэ долоо хоногт юу ч олж чадсангүй» гэж гомдол барьж ирдэг байснаа мартаагүй биз. Би л тэнэг болоод «Иванушка минь гутаж гуних хэрэггүй! Тэнгэр хүртэл цэлмэгтэй бүрхэгтэй байдаг юм. Шавар шавхайтай үе ч байдаг» гэж хэлдэг байсныг минь мартав уу? гэлээ. 

	— Миний олсон чулуугаар саалийн үнээ худалдаж авснаа санаж байна уу? Василийн хуримын төхөөрөгт гүйцсэн чулууг мартав уу? Миний олсон олз ганц энэ биш шүү... 

	— Энийг чинь мартаагүй. Сонин чулуу олохоор борлуулж ирнэ гээд л хот орж хаагуур ч тэнэж, юугаа ч хийж явдгийг бүү мэд, өдий төдий л алга болдог байсан шүү дээ. Эзгүй хойгуур чинь хэдэн нялх нойтон хүүхэдтэй ноцолдож зүдрэхийн хажуугаар үхэж үрэгдээгүй байгаа даа гэж хойноос чинь санаа зовохыг яана. Үнэндээ, чиний энэ чинь ажил биш зовлон шүү! гэж эмгэн минь хэлдэг байлаа. 

	Нэг үгээр хэлэхэд, бид хоёр ингээд л хэл амаа ололцдоггүй улс даа. Зарим нэг харчуултай адил би Марьюшкад ганц удаа гар хүрч үзээгүй бөгөөд цохиод авъя гэх бодол төрөх хувь заяатай явсан хоёр биш ээ. Нарт хорвоо дээр намайг хайрлаж явдаг ганц хүн бол Марьюшка минь юм гэдгийг би мэддэг байсан бөгөөд одоо бүр ч чин сэтгэлийнхээ угаас өрөвдөх боллоо. Үглэж яншиж байвч халуун усны газрыг урьдаас галлаж зэхээд, сольж өмсөх хиргүй хувцас бэлдчихсэн байдаг. Аль амттай шимттэйгээ надад өгч заримдаа үгээр санаа сэтгэлийг минь засаж суудаг юм. «Иванушка минь, гутаж гуних хэрэггүй. Тэнгэр хүртэл цэлмэгтэй бүрхэгтэй байдаг юм. Шавар шавхайтай ч үе байдаг шүү дээ!» гэж зүйрлэн өгүүлдэг байсныг санаж байна. Энээс өөр хүн бол хэдийнээ намайг орхиод явчих болсон. Бид хоёр гурван хүү, хоёр охин төрүүлж өсгөлөө. Хэдэн хүүхэд минь хэний ч үрээс дутуугүй амь зууж явна. Үнэнээ хэлэхэд, би өөрийн буруутайг мэддэг байсан. Эмгэн минь ч үнэн юм ярьж байгаа нь энэ. 

	Манай тосгон хуучнаар бол Ирбат хошуунд багтдаг байв. Манай тосгоныхон нийтээрээ тарианы ажил эрхэлдэг улс. Маалинга бага сага тарьж, мал өсгөнө. Би энэ байшинг аав ээж хоёроосоо өвлөж авсан. Миний аав ээж хоёр удам судраараа тариа тарьж амь зуудаг улс байжээ. Миний хувь дутаж, аав ээж минь залуудаа нас болж, би хар нялхаасаа өнчин хүний гашуун зовлонт амьдрал үзсэн юм. Намайг авч тэжээж байгаад хожим нь зарцаа болгосон тэр ивээлт хүмүүс буурлуудын минь үлдээсэн хөрөнгө хогшлыг дор нь үрэн таран хийсэн билээ. Хар элгийн хүнд зарцлагдана гэдэг хаана ч ялгаагүй хэцүү; гэхдээ хүний газар явсан дээр байдаг юм. Би алт, үнэт чулуу олддог уурхай руу очсон билээ. Тийм нэг уурхай манай тосгоны ойролцоо байсан. Энд л ирж чулуунд хорхойтой болсон хүн дээ. 

	Үнэт чулууны дотроос ягаан болорт л их дуртай байлаа. Үнэ багатай хэр нь гүйлгээтэй чулуу. Яагаад ч юм миний сэтгэлийг л бүрэн эзэмдсэн юм даа! Олсон чулуугаа рублиэс хэтрэхгүй гэдгийг мэдэж байвч, арав хорин рубль олсон мэт баярлаж, арилжина гэхээс харамсдаг байж билээ. 

	Нас биед хүрмэгц зүрх сэтгэл минь төрсөн нутгийн зүг тэмүүлэх боллоо. Нутгийнхандаа очиж харагдъя, амьд мэнд яваагаа мэдэгдье гэж бодох болов. Ивээлт хүмүүс эцгийн байшинг зөөгөөд дүүрч үү, орны төдий ч гэсэн юм үлдээж үү гэдгийг очиж үзмээр санагдлаа. Тэгээд би улаан өндөгний баяраар тосгондоо эргэж очсон юм. Байшин минь хэвээрээ байлаа. Хүн бүр эзэн суух гэж бодоод үрэн таран хийлгэсэнгүй, байшин минь бүрэн бүтэн үлджээ. Эргэж тойрч үзвэл олзуурхах юмгүй ч гэсэн толгой хоргодоод байж болмоор санагдлаа. Тэгээд тосгоны хүмүүсийн тойрон бүжиг хийж зугаалдаг газар очлоо. Залуучууд намайг харилхаж, эвсэж зодъё гэж бодсон боловч халдаж зүрхлэхгүй байв. Хүн айлгахаар яггүй эр болж дээ би. Саяхан их охины жаал хүү Колютка: «Өвгөн аав аа, таны гар алдлахаараа аэропланы далавч шиг юм!» гэж хэлж билээ. Үнэндээ л тийм юм. Явуут хүнийг санаандгүй унатал нь цохиж чадна. Харанхуйд хүмүүс надаас тойрдог нь учиртай юм. 

	Харчуул надад яаж ойртохоо мэдэхгүй байлаа. Би зодоон цохион хийлгүйгээр, хэн болохоо тэдэнд хэллээ. Бид танилцаад архи дарс уусан юм. Би угийн архинд дургүй болохоор бага уулаа. Наргиа байна яах вэ гэж баяраар ч гэсэн ганц хоёр аяга архи уувал ууна уу гэхээс согттолоо хэтрүүлж ер уудаггүй хүн. 

	Тэр орой би одоогийн энэ эмгэнтэйгээ анх нүүр учирсан юм. Энэний минь хувь заяа минийхээс илүү гашуун зовлонтой байжээ. Гурав дөрвөн настай нялх байхад эх нь дагуулж яваад манай тосгонд ирж гэнэт нас баржээ. Тэгээд хар нялхдаа өнчин хоцорсон ажээ. Тосгоныхонтой түүний нэрийг Маша гэж дуулснаас цаашгүй, чухам аль нутгийн хэн гэгчийн охин болохыг мэдсэнгүй. Нас барсан эхэд нь ямар ч бичиг цаас байсангүй. Шүүх, цагдаагийн газраас хүн ирж сүйд хийх вий гэж айхдаа тосгоныхон тэр явуулын хүүхнийг нууцгай оршуулаад, охиныг нэгэн баян айлд үрчилж өгчээ. Ийнхүү Маша охин үлгэрт гардаг шиг амьдрал туулжээ. 

	Настя охин өсөж хүний гарын шүүр болсоор, Настасья нас биед хүрч гай зовлон амсаж эхэлжээ. Нэгэн зовлонгоос арай ядан ангижрахад өөр нэг зовлон ирнэ. Эргэцүүлэн бодсоор нарт хорвоогоос хагацъя гэж шийдээд явж байтал мөр замд нь бужгар үстэй залуу хүү учирчээ. Охин тэр залууг ширтэн зогсоход «Гоо үзэсгэлэнт бүсгүй минь алтан амиа хорлох гэж яарах хэрэггүй. Даанч яав аа гэж гэмших цаг ирэхгүй шүү! Би толгойгоороо даая. Ийм бужгар үстэй толгойг хэрийн юманд дэнчин тавьдаггүй юм шүү» гэж залуу хэлжээ. Охин тэр залуутай хэдэн үг сольжээ. Маргааш нь залуу хос дахин уулзав. Тэг тэгсээр хурим найраа хийж, ханилан суусан нэгэн үлгэр бий.

	Марьюшка бид хоёрын амьдрал яг энэ үлгэрт гардаг шиг эхэлсэн юм. Хувь тавилан ижил болохыг мэдээд хоёулаа ёс төрийг барьж ханилъя гэж төдхөн шийдээд сүмд очлоо. Сүйт хүүхний чинь нас тодорхойгүй байна, болохгүй гэж татгалзахад нь би «Энэ тосгонд төрснийг бүгдээрээ мэддэг байхад нас тодорхойгүй гэдэг чинь юу гэсэн үг вэ?» гэж асуувал, «Хүмүүсийн мэдэх хамаагүй. Ямар жил гарагт төрсөн, хэн гэгч хүний охин болохыг тодорхойлох бичиг баримт хэрэгтэй» гэнэ. Гуйж учирлаад нэмэр алга гэдгийг мэдээд, тэдэнд би хоёр сонин чулуу байснаа өглөө. Тэд миний өгсөн чулууг аваад Марьюшкаг багад нь үрчилж авсан баян хүний нэр дээр бичиж аргалж билээ.

	Ийнхүү Марьюшка минь энэрэл хайргүй, өстөн Афанасий баяны охин болсон юм. Энэ сонин биш ээ. 

	Ингэж бид ёс төрийг барин ханилан сууж, манай тосгонд Дэггэр Иван, Өнчин Марья хоёр айл болсон юм. Бид багадаа хэнээс ч дутуугүй эрүүл чийрэг байлаа. Тосгоны айл болсноос хойно хөрөнгө хогшил базаая гэж шийдээд саалийн ганц үнээ, хоёр гурван хонь, хэдэн тахиа авлаа. Талийгаач аав ээж минь байшингийнхаа дэргэд ногооны газартай байсан юм. Хоёулаа хашааг нь засаж сэлбээд ногоогоо цагт нь тарьж авлаа. Тосгоны хавьд хадлан элбэг, над шиг гартаа бүлтэй хүнд ганц байтугай хоёр гурван үнээнд хүрэлцэх өвс хадаж авах гэдэг хялбар ажил билээ. Юм бүхэн бүтэмжтэй байсан боловч тэрэгний морин дээр очоод мухардсан юм. Аажимдаа морины өртөг хурааж болох л байсан байх даа. Гэвч тэрэг чарга, тоног хэрэгслээс аваад өдий төдий юм хэрэгтэй тул нөгөөх л ивээлтүүдээс туслалцаа авах хэрэг гарав. Тэгээд бид хоёр бүрэн хөрөнгө хогшилтой болж чадаагүй билээ. 

	Би төдхөн нөгөө уурхай руугаа явлаа. Үнэнийг хэлэхэд, миний сэтгэл үнэт чулуунд татагдаад байсан юм. Чулууны хүч чадал үүнд л байдаг гэж хэлж чадахгүй хэр нь сэтгэл татагдаад болоогүй юм даа. Эд баялагт шунаж, атаархдаггүй хэр нь урьд өмнө үзээгүй сонин чулуу олох юм сан гэж санагдаад болдоггүй байлаа. Уурхайн ажилчид, яагаад ч юм, тосгоны хүмүүсээс илүү дотно санагддаг байж. 

	Марьюшка бид хоёр ингэж амь зууж эхэлсэн юм даа. Ногоо тарих, намар хадлан авах цагт би ирж ажилд нь тусалж, өвөл ирж очиж байвч ихэнхдээ уурхайд зовлонгоо эдэлж өнгөрүүлнэ. Иргэний дайн эхэлмэгц уурхайн ажилчидтай хамт «Улаан бүргэдийн» хороонд байлдаж явлаа. Эгнээд гүйж явтал хөлийг минь буудаж шархдуулав. Сум зузаан гуяар нэвт гарсан тул хөнгөн шархдаж, сарын дараа дахиад тулалдаанд орлоо. 

	Колчакийг дарж, гэртээ эргэж ирээд, тосгонд ажил хийсэнгүй, аанай л уурхай гээд тэнэдэг хэвээр, хамтрал байгуулж эхлэхэд Марьюшка бид хоёр л орсонгүй үлдлээ. Тэрэгний морьгүй, хөдөлмөр хийж амь зуудаг, иргэний дайнд сайн дураараа тулалдаж явсан намайг голоогүйгээр барахгүй харин хамтралд ор гэж гуйсан юм. Гэвч модны дарх хийж чаддаггүй, тоосго өрөх мэргэжилгүй, гутал хувцас, морины тоног ч сэлбэж сэтгэж үзээгүй, өвс хадаж нуруулдахаас өөр хөдөө газрын ажил хийж сураагүй хүн чинь яаж хамтралд орох билээ дээ. Харин Марьюшка минь тугал хурга маллаж, тахиа шувуу тэжээх, байцаа ногоо тарих тордохоос эхлээд аар саар ажилд надаас хавьгүй дадлагатай. Ийм хүнийг ч бол дуртай элсүүлэх байсан биз. Надгүйгээр тэр минь яаж хамтралд орох билээ дээ?

	Манай эндхийнхэн анхандаа хамтралд итгэдэггүй байсан. Нударганчууд элдэв хорлон сүйтгэх ажил хийдэг байлаа. Нэг нударган баян элдэв юм ярьж ирэхэд, би тэр ивээлтүүдийг хар багаасаа эс андах учир зандраад гаргасан билээ. Түүнээс хойш тэдний нэг нь ч манайхаар шагайхаа больсон. Хожим нь нударганчуудыг зайлуулснаас хойш хамтралын ажил явдал сайжирлаа. Хэдэн хүүхэд минь хамтрал байгуулагдсан жил саналаа өгөөд орлоо. Отгон хүү минь бага сага бичиг мэддэг байсан учраас үр тарианы мэргэжилтэн боллоо. Иргэний дайны үед морин хороонд байлдаж явсан ууган хүүг агтын дарга болгов. Төмрийн дарх хийж явсан дунд хүү минь машин дээр ажиллав. Хоёр охин минь ч таарсан ажил олоод хийлээ. Хөгшин бид хоёр л намар цагийн тэнгэрийн муухайд хашааны шон дээр суугаа алагтуу шиг хоёулхнаа хоцорсон бөгөөд хоёр биед ч гутамшигтай, хажуугийн хүн харахад ч ямар олигтой байх билээ.

	Эмгэн ч намайг зэмлээд унах нь тэр. Хөвгүүд минь ятгаж гарлаа. 

	— Аав аа та чулуу эрж явдгаа орхи л доо! Огт олз ашиггүй өчүүхэн явцуу, амиа бодсон хүний ажил шүү дээ гэж бага хүү Петруха цаад хоёроосоо илүү хүчилсэн юм. 

	— Яагаад тэр бил ээ? гэж би асуулаа. 

	— Яах юу байх вэ. Таны олсон чулууг хүн бүр үзэж чадах уу? Үнэхээр ховор сайн эд гэдгийг хүн бүгд мэдэх үү? Таны олдог чулуу чинь цөөн хүнд хүртэж, цөөн хэдэн хүнд баяр баясгалан төрүүлнэ. Юм мэддэг хүн үзээд нэг баясна, уран хүн таллаж засаад баясна, гэвч аль ч учрыг мэдэхгүй, гялалзаж л байвал болоо гэж боддог тэнэг хүнд очно шүү дээ. Тийм мангуу амьтанд шилний дор хээтэй цаас хавчуулаад өгсөн ч ялгаа нь юу вэ. 

	— Тийм тал ч бий. Чулууны чадал үүнд ч байгаа юм биш. Гэсэн ч ховор чулуу миний сэтгэл булаадаг юм гэж хэчнээн тайлбарлавч, Петруха минь:

	— Үр ялгадаг машинаас цутгаж байгаа тариа ч бас хүний сэтгэлийг булаана шүү. Бүдүүн ширхэгтэй тариа цутгаж байх бүр ч сайхан даа. Нэг л харвал нүд салгалгүй ширтээд баймаар шүү! гэж өөрийнхөөрөө зүтгэнэ.

	— Бидний ажлын гол нь чулуу чулууны онцлогийг мэдэхэд л байгаа юм. Нэг чулуунд хөх, нөгөө чулуунд улаан өнгө голлож байхад бас өөр нэг чулууны шар өнгө дийлэнх байвч заавал ялгагдана. Нэг чулуунаас эмтэлж аваад дассан нүдээр ялгаж таньж болно гэж би түүнд тайлбарлаж өглөө. 

	— Сайн ажиглахад үр тариа ч тийм л байдаг юм. Нэг ширхэг тариа бусадтайгаа ижил байна гэж огт үгүй. Ийм ч учраас үр тарианд сорт гэж байдаг. Хэрэв та шаргал туяатай хөх улаан өнгөнд тийм дуртай юм бол бид олж өгч чадна шүү гэж Петрухыг хэлэхэд, би:

	— Танай хамтралд тийм өнгөтэй юу байдаг юм бэ? гэж асуув. 

	— Саяхан намайг Красноуфимын үрийн станцаас гэрийн хошоонгор авчир гэж явуулсан юм. Би тэнд очиж «Кускут» гэдэг машинаас хөх ягаан тариа цутгаж байгааг харлаа. Таны ярьдаг ягаан болрын өнгөтэй зүйрлэх юм биш! Тэндхийн гэрийн хошоонгорын үрийг ямар гэж бодно! Манай энд тийм үр ургуулж чадахгүй байна. Манай тариалж байгаа гэрийн хошоонгорын үр улаан бор голдуу юм. Тэднийх хөх нь дийлэнх болохоор Красноуфимын ягаан сортын үр гэж нэрлэдэг юм. Орон даяар алдаршиж байгаа дээд зэргийн сортын үр юм шүү гэж хэллээ. 

	Тэгээд Петруха минь гэрийн хошоонгорын тухай ярилаа. Энийгээ ярих дуртай байж билээ. Бичиг үсэг мэддэг болохоор үг олж, үнэн голоосоо дуртай юмаа ярих нь сонсож суухад урамтай сан. 

	— Бид ч ягаан болор шиг сайхан хошоонгор ургуулж чадна! Тэр цагт та гэрийн хошоонгорын үр, таны хөх ягаан өнгөтэй чулуу хоёрын аль нь илүү болохыг мэднэ ээ гэж гайхуулснаа гэнэт санаа авч:

	— Мартсанаас би мөдхөн дахиад үрийн станц руу явна шүү. Надтай хамт явж тэдний хошоонгорын үрийг үз л дээ гэв. 

	Юу гэж бодож байна вэ? Би тэнд очиж, тэр «кускута» гэдэг машиныг үзсэн юм шүү! Эргэдэг бул, шигшүүртэй, яг л машин билээ дээ. Харуу цэцэг, элдэв хогийн ургамлыг хийсгэж зайлуулах ухааныг нь олж хийсэн юм байдаг. Гол нь энэ биш ээ. Би машин зашин мэдэх биш дээ. Шаргал туяатай хөх ягаан үр машины тэвшээр цутгаж эхлэхэд би нүд салгаж чадалгүй ширтээд зогсчихсон. Хамгийн сайхан чулуутай ижил бөгөөд миний олж үзээгүй өнгөөр солонгорч байж билээ. 

	Түүнээс хойш төдхөн эмгэн бид хоёр хамтралд орлоо. Одоо бид амьтан хүнээс тасархай байдгаа болилоо. Би гэрийн хошоонгорын үр ургуулдаг мэргэжилтэн болсон. 

	Би гэрийн хошоонгорын хөх ягаан үр ургуулж дөнгөсөн юм шүү! Чулуу ухаж явсан бид чинь ажигч улс байдаг. Ажигч байхгүй бол хол явахгүй шүү. Гэрийн хошоонгор гэдэг чинь нэг төрлийн зэрлэг хошоонгор шүү дээ. Манай нутагт зэрлэг ургадаг, улаан алаг өнгөтэй ч байдаг. Ногоон дээр амарч хэвтэх зуураа ургаж гүйцсэн цэцгийн буурцгийг имрээд харахад зарим үр нь товир, зарим нь хавчгар янз бүр байдаг. Яагаад ийм байдаг юм бэ? гэж сонирхоод, өөр цэцгийн буурцгийг имэрч үзэхэд буурцаг нь жижиг байвал үр нь товир байдгийг мэдсэн. Тэгээд хамтралд орж гэрийн хошоонгор тарьж эхлэхдээ илүү буурцгийг тасалж хаядаг болсон. Эхлээд нэг эгнээнд туршиж үзэхэд бүтэмжтэй байхаар нь хэд хэдэн эгнээнд үзэж, цааш нь нэмлээ. Шилмэл сайхан үр ургуулсан юм. Одоо манай хамтралын гэрийн хошоонгорын үр цэвэрлэж байхыг харахад сайхан шүү. Зориуд үзэх гэж энд тэндхийн хүн ирдэг болсон. Би ч яах вэ, жижигхэн хүүхэд шиг үр цэвэрлэх цагийг тэсэж ядан хүлээж байдаг хүн. Ийм л сайхан ажил даа. 

	Петруха минь заналт фашистуудтай хийсэн дайнд амь алдсан юм. Хүүгийн минь оронд ирсэн үр тарианы мэргэжилтэн, манай оронд таван жилийн төлөвлөгөөний эцэст хорь гаруй сая га талбайд олон наст ургамал тариална гэж саяхан нэг хурал дээр ярьсан билээ. Хэчнээн их үр хэрэгтэй болохыг бод л доо. Гэрийн хошоонгор бол ургамал бүгдийг тэтгэгч нь юм. Зөвхөн үр өгөөд зогсохгүй, газрын хөрсний бордоо болдог. Үнэтэй цэнтэй үр дээ! Манай нутагт ургадаг гэрийн хошоонгорын үр улаан хүрэн биш, ягаан болор мэт хөх ягаан өнгөтэй болохоор бүр ч үнэтэй, ховор юм. 

	Ийнхүү би ягаан болор чулууныхаа ажлыг одоо ч хийсээр байгаа билээ. Эмгэн минь зэмлэдгээ болиод, харин ч:

	— Иванушка минь чи ганц зөв хөдөллөө! Гэрийн хошоонгор ургуулах гэж зүтгэж оролдож явсан хүүгийн минь дурсгал болог. Аргагүй хэрэгтэй ажил юм. Чиний хар чулуутай яаж зүйрлэж болох вэ! гэж намайг магтдаг боллоо. 

	Чулууны хувьд эмгэний минь ингэж ярьдаг дэмий юм. Нас өтөлж, юмны учир мэдэхгүй ингэж ярьж байгаа хэрэг. Чулуу хэзээ ч үнээ алддаггүй бөгөөд түүний хүч чадал нь гагцхүү гоё сайхандаа байдаг биш гэдгийг талийгаач хүүдээ л тайлбарлаж өгч чадаагүй юм даа. Засаж болдоггүй чулууны хаягдал хүртэл онц чухал юманд хэрэг болсныг дайны үед л үзлээ гэж хүмүүс ярьдаг. Өнгөрсөн юмыг сөхөөд яах вэ. Энэ тухай ярихыг больё. Хэтэд тус болох их хэрэгтэй ажил газар дэлхийг тэтгэнэ гэж эмгэний минь хэлдэг энэ л үнэн билээ. 

	Ягаан болрын өнгөт гэрийн хошоонгорын үр цутгаж байхыг харахад насныхаа турш хайж явж олсон ягаан болор нүдний өмнө жирэлзэн өнгөрч санаа амардаг бөгөөд бас үзэж чадалгүй ууланд үлдээсэн болор чулууг олж харах шиг санагддаг юм даа.

	 

	1947 он

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: бичвэр, дэлгэцийн зураг, компьютер-г агуулсан зураг

Автоматаар үүсгэсэн тайлбар]

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 


“П. БАЖОВ : НОГООЛИН ХАЙРЦАГ” номын ОРШИЛ ҮГ

	ОРШИЛ БОЛГОХ НЬ

	Нүдний хараа үл гүйцэм өргөн уудам Орос нутгийн дундуур Уралын нуруу урагш хойшоо хөндөлцөн тогтсон байх бөгөөд энэ бол хөрсөн дороо алт мөнгө, элдэв зүйл эрдэнийн чулуу, зэс, чулуун нүүрс, гантиг, ногоолин бүхий цуунд гарсан, нэг үгээр хэлбэл Оросын хүнд аж үйлдвэр, оросын төмөрлөгийн үйлдвэрийн өлгий болсон газар билээ.

	Уралын уулын үйлдвэрийн уран дархны гэрт, ирээдүйд их зохиолч болох хувьтай Павел Петрович Бажов төржээ. Павел Петровичийн эцэг нь ч, өвөг эцэг нь ч, элэнц эцэг нь ч цөмөөрөө Сысертийн зэс хайлах үйлдвэрт үе дамжин ажилласаар ирсэн байжээ. Ийнхүү Павел Петрович Бажов бага насаа уулын үйлдвэрийн ажилчдын дунд өнгөрүүлж, настан буурлуудын яриа хөөрөөнөөс Уралын уулын ажилчдын зан заншил, ёс суртахуун, нөр их хөдөлмөр, нарийн ухаан, авьяас билгийн тухай ихийг мэдэж, уулынхны үлгэр домгийг бахдан сонссон нь «Ногоолин хайрцаг» хэмээх алдарт зохиолыг бүтээхэд хүргэжээ.

	«Ногоолин хайрцаг» бол Павел Петрович 1936 онд эхлээд 1950 оны шувтарга хүртэл буюу насныхаа эцсийг хүртэл туурвисан зохиол нь юм. Ард түмний бүтээлч хүчин шахагдашгүйг, орос хүмүүсийн ямар ч бэрхшээлийг даван туулдаг хатуу бат ёс суртахууныг уудлан үзүүлсэн энэ зохиол 1939 онд анх хэвлэгдээд 1950 оны сүүлч болтол шинэ шинэ үлгэр, домгоор баяжсаар ирсэн байна.

	Павел Петрович Бажов чухамхүү энэ номоороо алдаршиж, Төрийн шагнал хүртэн, 1944 онд Лениний одонгоор шагнуулжээ.

	«Ногоолин хайрцаг» гэдэг номын ач холбогдол гэвэл оросын ажилчин ангийн уудам сайхан сэтгэл, саруул ухаан, сэтгэлийн тэнхээ, амьдралын аливаа шалгалтыг давах хатан тэвчээрийг яруу тодорхойгоор үзүүлсэнд оршино. Бажовын өгүүлсэн үлгэрүүд нь ажилчин хүний сийрэг бодол, уран гар, юуг ч бүтээх чадвар, аяндаа уран бүтээл болон хувирдаг эгэл хөдөлмөрийг бахдан дуулжээ. «Ногоолин хайрцгийн» гол сэдэв нь уран чадвар, зол жаргал, хүний эрхэм чанар мөн.

	Манай уншигчид П. П. Бажовын эл бүтээлийг уншсанаараа Зөвлөлтийн утга зохиолын нэгэн шилдэг төлөөлөгчийн бүтээлтэй танилцаж, ард олны дунд ам дамжин уламжлагдсаар ирсэн үлгэр домог нь эрхбиш нэгийг өгүүлсэн утга учиртай байдгийг анхааран, түүхэн баримт сэлтийг түшиглэн давхар баяжуулбал гайхамшигтай сайхан зохиол бүтээл болдгийг мэдэж авахын зэрэгцээ газар орон, байгаль орчноо танин мэдэх, арвижуулан хамгаалах, зүй зохистой ашиглаж болдгийн үлгэр жишээг үзэх болно.

